БИЗ ҚАНДАЙ БЎЛСАК ТВ ҲАМ ШУНДАЙ

Фурқат Зокиров. Туғилган санаси: 1959 йил 2 феврал.

Маълумоти: олий, Абдулла Қодирий номли Тошкент Давлат маданият институтининг режиссёрлик факультетини битирган. Сиртдан ўқиб, радиода ишлаган. 

Иш жойи: «Ёшлар» телеканали «Давр» дирекциясининг директори.

«Ёшлар»да 1998 йил 1 сентябрдан, яъни «Ёшлар» телеканали ташкил этилгандан бери фаолият кўрсатади.

Оилавий аҳволи: уйланган, 2 ўғил, 2 қизи бор. 

Турмуш ўртоғи: тиббиёт ходими, «Far-Med» фирмасида ишлайди. 

- Фурқат ака, телевизион хабарчиликни қаердан ўргангансиз?

- Мен Тошкентда очилган биринчи хусусий FM радио «Гранд»да бош муҳаррир бўлиб ишлаганман. Телевизион хабарчиликнинг нозик тарафларини бевосита Франция ва Данияда ўрганганман. Франциядаги TF-2 ва TF-3, Туркиядаги хусусий TGRT телеканаллари мен учун тажриба мактабини ўтаган. Натижа ўлароқ «рақобат бўлмаса ўсиш бўлмайди» деган хулосага келганман. 
- «Давр» дирекциясининг асосий вазифалари нималардан иборат? 

- Ҳар куни «Давр» информацион дастурининг 4 та сонини эфирга узатамиз. «Давр-интервью», «Давр ҳафта ичида», «Davr-news», «Давр нигоҳи», «Давр-репортаж» каби турли кўрсатувларни тайёрлаймиз. Агар Франциянинг TF-2 телеканалида минг киши ишлаб, кунига умумий ҳажми бир соат бўлган хабарлар дастурини тайёрласа, бизда бу ишни штатимиздаги 82 киши ва 20 га яқин штатсиз мухбиримиз амалга оширади. Мен BBC, CNNда бўлгани каби информация хизматлари тузилишини орзу қиламан. 
- «Давр»нинг номи ва лойиҳаси қандай ўйлаб топилган?

- Хориждаги оммавий ахборот воситаларида ном ва сарлавҳа ўйлаб топадиган махсус ходимлар ишлайди. Ахборот дастурининг номи қисқа, лўнда, эсда қоладиган ва иложи борича бир бўғинли сўз бўлиши, маъно ўлароқ ҳамма нарсани қамраб олиши керак. Бешта таклиф ичидан «Давр» ҳар томонлама маъқул келди. 
- 1998 йилдаги «Давр» билан ҳозирги «Давр» орасида қандай ўзгаришлар бор?

- Ҳар қандай иссиқ жон касал бўлиши табиий ҳол бўлгани каби, «Давр»да ҳам иссиқ-совуқ даврлар бўлди. Дастлабки пайтларда ўнга яқин киши кунига 15 дақиқадан иккита сонни тайёрлаб, эфирга узатардик. Ҳозир эса кунига «Давр»нинг тўртта сони томошабинлар диққатига ҳавола қилинмоқда. Ўтган давр ичида ходимларимизнинг ёши «улғайиб», ўртача 23-24 ни ташкил қилмоқда. Бошловчиларга келсак, ҳеч ким танимайдиган янги чеҳраларни олиб чиқдик. Уларни ҳозир ҳамма танигани учун номма-ном айтиб ўтишга ҳожат бўлмаса керак. Бугунги кунда Нозим Мўминов, Ҳамза Жумаев каби журналистларимиз эл назарига тушишга улгурди. Жамоамиз ижодкорлари бир-бирларига камчиликларини рўйи-рост айтишга ўрганишган. Тележурналистика матбуотнинг бир неча соҳасини ўзида бирлаштирган мураккаб иш ҳисобланади. Бу соҳада ишлаётган шахс ҳар томонлама баркамол бўлиши, чиройли ёзиш, равон нутқ, камера олдида ўзини тутиш каби ҳислатларни ўзида мужассам қилиши зарур. ЎзДМУ журналистика факультети талабалари биз билан ҳамкорлик қилиб туради, рақобат бўлган жойда эса ривожланиш бўлади. Афсуски, журналистлик касбига ўқиётган талабалар аксарият ҳолларда назарий билим олиш билан чекланиб, амалиётдан жуда узоқ бўлиб қолишган. Ҳозирги пайтда журналистика факультетида зарур моддий-техникавий база яратишга жиддий эътибор қаратилмоқда.
- Ўтган вақт ичида қайси режаларингиз амалга ошмай қолди? 

- Тонгги дастурларни ҳар куни эфирга беришни режалаштиргандик, амалда шанба ва якшанба кунлари берилди, холос. Айрим ҳолларда хабар тайёрлашда эски тузим пайтида ўрнашиб қолган қолиплардан ҳалос бўлиш қийин кечаяпти. Муаллифларимиз ўз-ўзини цензура қилиш ҳиссидан тамоман ҳалос бўлишолмаяпти. «Давр»да вилоятлардан лавҳалар камлиги ҳақида сўраяпсиз. Кўп нарса моддий имконларга бориб тақалади. Айтайлик, вилоят марказида мухбирлик пункти очиш учун хона ижарага олиниши, мухбир, тасвирчи, видеокамера, автомашина, алоқа воситалари билан таъминланиши зарур. Шу йил бошида барча вилоятларнинг телерадиокомпанияларига «Давр» учун лавҳалар тайёрлаб бериш вазифаси юклатилганди. Аввалига, ишлар кўнгилдагидек кетаётганди. Ҳозирги кунга келиб, лавҳалар сони анча камайиб қолди. Ўзингиз ҳам яхши биласиз, жойлардан лавҳа тайёрлаш кўп жиҳатдан маҳаллий ҳокимият вакилларига боғлиқ бўлиб қолмоқда. 
- «Давр» эфирга чиқа болаган дастлабки йилларда ўзига хос йўналишга эга бўлиб, «Ахборот»дан фарқ қиладиган жиҳатлари кўп эди. Ҳозир эса кўпчилик улар орасида деярли фарқ қолмаган деб ҳисоблашади.

- Бўлиши мумкин. Биз хабарчиликда ўзига хос йўналишда чиқдик. Масалан, мухбирнинг кадрда ишлашини олайлик. Бу усул бошқа хабар дастурларига хос эмасди. Хуллас, биздаги янгиликлар секин-аста бошқа каналларга ҳам «кўчиб ўтди». Яқинда «Ахборот»дан бир неча киши бизга ишга ўтказилди. Ўтган ойда Бухородаги нодавлат телевидениенинг хабар дастурини кўргандим, бизга тақлид қилиш борлигига амин бўлдим. 
- Дунё ТВ хабарчилигида ахборот дастурлари эфирга бевосита чиқади. Бизда эфирга жонли чиқиш, воқеа жойидан жонли мулоқот ташкил қилиш учун техник имкониятлар етарлими?

- Бизнинг техникавий базамизга анча-мунча давлатлар телевидениелари ҳавас қилади. «Давр»нинг кундузги сонлари эфирга жонли узатилмоқда. Жойлардан жонли боғланишлар қилиш учун анча-мунча техник ходимлар тер тўкиши зарур. Давлатимиз раҳбарининг айрим хорижий давлатларга ташрифини ёритиш учун чет эл сунъий йўлдошларидан фойдаланиб, воқеаларни тезроқ томошабинга етказишга ҳаракат қилаяпмиз. 
- Дарвоқеъ, Ўзбекистон телевидениеси ўз кўрсатувларини қачон сунъий йўлдош орқали узатишга ўтади? 
- Буни амалга ошириш учун кўпгина мутахассислар иш олиб боришмоқда. Қолаверса, сунъий йўлдошдан алоҳида канални ижарага олиш маълум маблағ талаб қилади. Билишимча, 2005-йилларга бориб телевидениемиз «коинот»га чиқиб қолса керак. (Изоҳ: ЎзТВнинг биринчи дастури “Ўзбекистон” телеканали  2007 йилнинг декабр ойидан бошлаб Россия сунъий йўлдоши орқали тўлқинларини тарқата бошлади – Б.Ш.)
- ТВ хабарчилигининг ҳозирги аҳволи ҳақида нималар дея оласиз?

- Хабарчиликда шов-шув кетидан қувмаслик керак. Хабарларни тайёрлашда халқнинг менталитетини ҳам ҳисобга олиш зарур, чунончи кундузги давстурларда руҳиятга қаттиқ таъсир қиладиган хабарларни эфирга узатмай, кечки дастурда берилса мақсадга мувофиқ бўлади. Афсуски, бизда том маънодаги журналист шахслар етишмаяпти. Чет элларда битта бошловчи-юлдузни яратиш устида 30-40 киши меҳнат қилади. Бошқаларни ўз ортидан эргаштириш кучига эга бўлган Владимир Познер, Светлана Сорокина каби бошловчиларнинг ортида катта гуруҳ турибди. Бизда ҳам келажакда продюсерлик, маркетинг, менежмент ишлари орқали юлдузлар яратилишига шубҳам йўқ. 
- Фараз қилайлик, бирор хонадонда ўтирганингизда сизни танимайдиган бошқа меҳмонлар «Давр» дастурини кўрмасдан телевизорни Россия каналидаги хабарга бураб қўйди. Нима қиласиз?

- Бир марта шунақа бўлган. Буни оддий ҳол сифатида қабул қилиб, «қани, нимани кўришаркин» деган қизиқиш пайдо бўлган. Воқеадан тўғри хулоса чиқарганман. Лекин, кўпчилик хонадонларда «Ёшлар» телеканалини томоша қилишларидан хурсанд бўламан. Журналистика шундай соҳаки, эртагалик ишни бугун қилиш керак, бўлмаса ҳаётдан орқада қолиб кетиш ҳеч гап эмас. Журналистиканинг аҳволи эса жамиятга, бевосита унда яшовчи кишиларга боғлиқ. Айтайлик, мухбир бирорта мавзуда танқидий лавҳа тайёрлаш учун кишиларга мурожаат қилади. Нима учундир, кўпчилик камера олдида ўз фикрини дадил ва очиқ-ойдин айтишга чўчийди, «қўйинг, мендан интервью олманг, танқид қилсам танишларим хафа бўлиб юришмасин» деб, ўзларини четга олишади. Телевидениени мен жамиятнинг ойнаси деган бўлардим. Чунки, ойнада биз қандай акс этсак, телевидение ҳам бизни шундайлигимизча акс эттиради.  
- «Давр»га 10 баллик даражадан неча бал берган бўлур эдингиз?

- Ошпаз ўзи тайёрлаган паловни мақтаса ўринли бўлмайди. Палов қанчалик мазали чиққанига еган кишилар баҳо бериши керак. Лекин, шуни таъкидлашим жоизки, «Давр»нинг бирорта сонидан ҳам кўнглим юз фоиз тўлган эмас! 
- Интернет тармоғида «Давр»нинг алоҳида сайти бор. Сайтни тарғиб қилиш ва янгиликларни жойлаштириш ишлари қандай кетаяпти?

- Сайтдаги ишлар кўнгилдагидек эмас. Бу соҳа ўзига хос бўлиб, тегишли мутахассислар,  компьютер усталари ва етарли маблағни жалб қилмасдан амалга ошириб бўлмайди. Янгиликлар ва тасвирларни жойлаштириш осон иш эмас. Чет элларда, масалан BBCда сайт устида кучли мутахассисларга эга бўлган алоҳида жамоа иш юритади. Лекин, муаммолар туфайли сайт ишини ўз ҳолига ташлаб қўйиш ниятимиз йўқ.
- Хусусий канал билан давлат каналида ишлашнинг қандай фарқлари бор?

- Юқорида айтиб ўтганимдек, хусусий радиода бош муҳаррир лавозимида ишлаганман. Қўпол қилиб айтганда «пулини тўлаган одамнинг хоҳишига қараб мусиқа ижро этилади». Бироқ, мен телеканалларни «давлатники» ёки «хусусий» деб ажратмоқчи эмасман. Журналист учун энг зарур нарса – жамият учун фойдали ахборот беришдан иборат. Хусусий каналлар кўпайиши тарафдориман, чунки, рақобат кучли бўлган жойда томошабин ютади. Бироқ, бу шов-шув кетидан қувиб, ҳамма нарсани четга суриб қўйиш дегани эмас! 
- Бизда кўрсатувлар рейтингини ўлчаш яхши йўлга қўйилмаган…

- Биз «Давр»нинг рейтингини ўлчаш учун талабалар ва фуқаролар ўртасида сўровлар ўтказиб турамиз. Олинган жавобларга қараб ишларимизни ташкил этамиз. «Ижтимоий фикр» жамоатчилик фикрини ўрганиш маркази томонидан ҳам кўрсатувлар рейтинги бўйича сўров ўтказилган. Агар телеканаллар кўпайиб, рақобат кучайса, рейтингларни ўлчаш бўйича ишлар ҳам ўз-ўзидан юришиб кетади. Чунки, реклама берувчи ўз рекламасини томошабоп кўрсатувларга жойлаштиришга уринади. Бу бозор иқтисодиётининг қонуни.
- Ўзбекистон матбуотининг ҳозирги аҳволи ҳақидаги фикрингиз қандай?

- Матбуотимиз зўр деб айтолмайман. Лекин, жуда ёмон дейишга ҳам асосим йўқ. Оммавий ахборот воситаларининг сони кўпаймоқда. Тошкентда ўндан ортиқ FM радиолари бор. Ҳар бир газета, радио ёки ТВ ўз мухлисига эга. Цензура расман бекор қилинди, эркинлик кўпайди. Буёғи ўзимизга боғлиқ бўлиб турибди. 
- Кўринишингиз спорт билан шуғулланадиган кишини эслатади.

- Тўғри, спорт билан шуғулланиб тураман. Ёшликдан бирга катта бўлган дўстларим билан биргаликда югурамиз, футбол ўйнаймиз. Дўстларим ҳадди сиғиб, ТВ борасидаги ўз фикрларини айтиб туришади. Уларнинг гапларидан тегишли хулосалар чиқараман. «Давр»нинг ҳам алоҳида футбол жамоаси бор.
- Фарзандингиз ТВ хабарчилигига қизиқиб қолса қандай қарайсиз?

- Бу ҳақда ўйлаб кўрмаганман. Катта ўғлим бошқа соҳада институтда таҳсил олаяпти. Фарзандларим қандай касб танлаши ўзларига боғлиқ. Мен йўналиш ва маслаҳат беришим мумкин, холос. Қандай касбни эгаллаши ва ким бўлишидан қатъи назар, жамият учун фойдали инсон бўлиб етишса шунинг ўзи менга қувонч бахш этади.
- Мамлакатимиз журналистларига тилакларингиз… 

- Энг осон ва энг қийин савол шу, аслида. Журналистлик жуда машаққатли ва оғир касб. Халқимиз эса ниҳоятда андишали. Унча-мунча гапни дуч келган одамга айтавермайди. Ҳамкасбларим оғир пайтларда бир-бирларига елкадош бўлишларини, фақат яхшилик ва эзгуликка хизмат қилишларини хоҳлардим. Журналист ўзи тайёрлаган асар оммавий ахборот воситаси орқали эълон қилинганда жуда катта қониқиш ҳосил қилади. Маҳсулотининг натижаси фойда келтириши ва яхши бўлиши учун барча журналистларга дадиллик ва қўрқмаслик каби ҳислатлар ошно бўлишини тилайман. Байрамингиз билан, азиз ҳамкасблар! 

Бахтиёр ШОҲНАЗАРОВ суҳбатлашди.

19.06.2003. 

